
Dewch gyda mi i edrych ar stori’r Wraig o Samaria gyda phâr o lygaid ffres neu sbectol newydd!
Drwy’r stori hon cawn weld sut mae Iesu’n torri drwy bob math o ffiniau: 
• ffiniau rhywedd, ffiniau ethnigrwydd, a hyd yn oed ffiniau sancteiddrwydd 
Ydy mae Iesu’n torri drwy’r ffiniau, ond mae’n mynd llawer iawn ymhellach hefyd!

Y sgwrs hon, gyda’r wraig wrth y ffynnon, yw’r hiraf un sydd wedi’i chofnodi yn y Testament Newydd rhwng Iesu ag unigolyn! 
Mae’n digwydd tra mae Iesu ar daith yn dychwelyd o Jiwdea i Galilea ac yntau’n pasio drwy Samaria ac yn benodol y dref o’r enw Sychar. 
Mae’n flinedig ac yn cael hoe fach tra mae’i ddisgyblion yn mynd i ‘mofyn bwyd. 

Felly- beth yn ni’n wybod am y wraig hon?
Wel yn 1af • Mae’n fenyw a doedd benywod yr adeg honno ddim yn cael eu cydnabod, yn wir roedden nhw’n cael eu diraddio a’u diystyru. Dodd siarad gyda gwraig (oni bai ei bod hi’n aelod o’r teulu) ddim yn beth i ddyn ei wneud. Ryn ni’n clywed bod y disgyblion ‘yn rhyfeddu ei weld yn siarad â gwraig.’

Yn 2il • Mae hon wedi bod yn briod pum gwaith! Ac yn waeth na hynny mae hi nawr yn byw gyda dyn arall eto! Felly ydy hi’n dipyn o gymeriad?
Ac ydyn ni’n twt-twtian arni yn ein meddyliau ac yn mynd yn syth at wendidau’r wraig? Mor hawdd yw gwneud hynny siŵr o fod!

Ond mae angen inni gofio ei bod hi, yn yr oes honno, yn hawdd iawn i ŵr ysgaru ei wraig, ond roedd rhaid i wraig oedd eisiau ysgariad apelio i’r llys rabinaidd ac roedd hi’n broses anodd iawn. Ysgwn i felly a gafodd hi ei thrin yn anheg, ei brifo efallai, neu oedd hi wedi bod yn anlwcus. Beth bynnag ryn ni’n ei feddwl fe welodd Iesu ei bod hi wedi’i hesgymuno rhywsut neu gilydd. Sut oedd e’n yn gwybod hynny? 

Roedd merched yr adeg honno yn mynd at ffynnon gyda’i gilydd, mewn grŵp a hynny’n gynnar ben bore. Roedd yn gyfle i gwrdd, ymddiddan a chymdeithasu. Ond mae hon wrth y ffynnon ganol dydd dan yr haul croesboeth, ar ei phen ei hun! Dyw hi ddim yn un o’r criw, mae hi wedi’i chau allan, yn wrthun. Dyw hi ddim yn un ohonom ‘ni’, ond yn un ohonyn ‘nhw’. 



Yn 3ydd wedyn • ryn ni’n dysgu bod hon yn samariad a Iesu yn iddew. Roedd yr Iddewon yn gymdogion i’r Samariaid, ond doedd dim perthynas dda rhyngddynt o bell ffordd. Fe welwn ni’r tensiwn yn cael ei adlewyrchu yn ei geiriau hi: 
‘Iddew wyt ti… sut alli di ofyn i mi am ddiod? Dwi’n wraig o Samaria.’ 

Serch hyn i gyd, mae Iesu’n siarad gyda hi- nid yn unig yn ei chyfarch, ond yn aros yno, yn gofyn iddi ‘mestyn diod iddo ac yn sgwrsio gyda hi.  
Mae hithau wedyn yn dechrau teimlo rhywbeth - teimlo ei bod hi wedi’i gweld, ei chyffwrdd, ei hadnabod, ei chydnabod, ei gwerthfawrogi, ei derbyn. Ac felly’n mae hi’n agor ei meddwl a’i chalon yn weddol gyflym i’r neges mae o’n ei rannu gyda hi.

Mae hi’n gweld ymhellach na mae hi erioed o’r blaen wedi gweld. Mae’n deall yn ddyfnach na mae hi erioed o’r blaen wedi’i ddeall. Roedd ei meddwl hi wedi’i galluogi i gael sgwrs gyda Iesu, roedd hi wedi gallu bod yn onest gydag e, yn gyfforddus ddigon i’w holi yn eithaf penodol- yn blaen ac yn eithaf pigog â dweud y gwir…

“Sut alli di ofyn i mi am ddiod? Ble mae’r dŵr bywiol yma sydd gen ti?
Wyt ti’n meddwl dy fod yn fwy na’n tad ni Jacob?”

Mae’r sgwrs rhwng y ddau’n ddeublyg- holi ac ateb plaen, ond mae’n sgwrs sy’n newid bywyd y fenyw hon! Mae atebion Iesu yn blaen hefyd - yn ei throi, yn ei newid. Yn ara bach mae’r plygion o fewn y sgwrs yn datgymalu’n llyfn.

Mae hon wedi gweld popeth sydd i weld yn ei bywyd- cariad, galar, cael ei gwrthod, anobaith. Oherwydd hyn mae’n deall beth yw sychedu, yn deall bod Iesu’n sôn am yr eisiau eisiau eisiau yma sydd yn ein heneidiadu ni! 
Mae hi’n deall yr elfen ymarferol o sychedu materol a’r elfen ddiwynyddol o syched yr enaid. Mae’n gweld bod gan Iesu yr union beth mae hi ei eisiau a bod yr hyn sydd ganddo i gynnig yn diwallu pobl, yn ei diwallu hi. 

Mae hon yn cael ei newid drwy’r esboniad mae Iesu’n roi iddi am y gwahaniaeth rhwng addoli Duw mewn man arbennig ac addoli Duw yn y galon. Dyma ichi enghraifft o Iesu’n gwyrdroi gwirionedd yn ôl dysgeidiaeth yr Hen Destament o fangre sanctaidd neu’r deml neu’r Tabernacl! Yn hytrach mae’n rhoi pwyslais ar gred personol oddi mewn i galon person. Mae’n dweud bod gwir addoli yn yr ysbryd yn gallu digwydd unrhyw amser/unrhyw le! 
Pan fo presenoldeb yr Ysbryd oddi mewn inni, yna does dim rhaid cyfyngu addoliad mewn unrhyw ffordd. 

Mae hon yn adnabod Iesu. Mae e’n dweud wrthi mai Ef yw’r Meseia. A bron yn syth mae hi’n derbyn! Mae hi’n wahanol, dyw hi ddim yn amau! Fe gofiwn bod y disgyblion wedi cael peth anhawster yn aml i ddeall pwy oedd Iesu ac i adnabod Iesu hyd yn oed. Ond na nid hon! Fe glywodd ac fe dderbyniodd. 

Ond sut felly allodd hi dderbyn mor hawdd?!
Efallai am nad oedd ganddi hi lawer i’w golli- dim i’w golli o ran parch, pobl, perthyn, ei lle mewn cymdeithas. Doedd ganddi ddim llawer yn ei bywyd- roedd hi wedi colli ei henw da, ei hunaniaeth, ei hygrededd, ei safle, unrhyw ymdeimlad o berthyn. Roedd hi wedi suddo i’r gwaelodion- ‘hit rock bottom’. A pam mae rhywun wedi cwympo mor bell, mor isel, does dim modd iddynt fynd dim îs! 




Ichi’n cofio y gân bop o’r wythdegau gan y grŵp Yazz- 
‘The Only Way is Up’
Bu’r gân yn y Top 10, ar y safle uchaf un, am bum wythnos. 
Felly hefyd yng Ngwlad Belg, Denmark, Iwerddon, Awstria, Ffrainc, Finland, yr Almaen, Gwlad yr Iâ, y Swisdir, Norwy, Portiwgal, Awstralia, Zeland Newydd ac America! 
Pam y llwyddiant?! 
Efallai oherwydd yr alaw ‘catchy’, y rhythm, yr alaw esgynol a’r bît egnïol. Ond efallai hefyd bod mwy i’r peth?
Fel hyn y dywedodd yr arbenigwr Matthew Collin wrth adolygu’r gân:
‘It’s a tale of love under stress, of survival and renewal under duress. This kind of song is infectious and it means something.’

Dyw’r geiriau ddim yn llenyddol farddonol o bell ffordd! Ond wrth wrando meddyliwch am y wraig ar ôl ei chyfarfyddiad gyda Iesu.





‘I’ve been broken down.   	
to the lowest turn,		
being on the bottom line.   
sure ain’t no fun.

I’ve been evicted
yes from my home,
but you’ve moved me somewhere else
so I can carry on.

Now I may not know 
where my next meal is coming from,
but with you by my side
I’ll face what is to come.

I want to thank you
for loving me this way,
things may be a little hard now
but we’ll find a brighter day.

So hold on, 
the only way is up
for you and me now. 


Beth sy’n digwydd felly nesa i’r wraig?
Wedi iddi gael y profiad anhygoel yma sy’n ei symud hi, yn ei newid hi- mae’n cael ei hysgogi a’i hysbrydoli yng ngwir ystyr y gair. Ac mae hi eisiau rhannu. Yn ei brys a’i brwdfrydedd i fynd nôl i’w phentref mae’n gadael y cawg y tu ôl iddi- hynny yw mae’n gadael ei gorffennol a’r holl bethau mae wedi sychedu amdanynt i fynd ac mae’n mynd i ddweud wrth bawb am ei phrofiad. 
Mae hon, er ei holl brofiadau yn ei gorffennol, mae hi heddiw wedi darganfod rhywbeth dyfnach. 
Mae rhywbeth wedi digwydd iddi hi - fe deimlodd rhywbeth, fe gafodd ei gweld a’i hadnabod. 
Mae’n dweud: “Dewch i weld y dyn oedd yn gwybod popeth amdana i.”
Anhygoel!



Fe deimlodd, yng ngras Duw yn yr ysbryd a thrwy Crist, bod ei syched wedi’i ddiwallu. 
Dyma ichi enghraifft, fel sy’n digwydd yn aml yn y Testament Newydd, o rhywun hollol gyffredin, rhywun hollol annhebygol, yn sylweddoli ac yn addoli sylwedd goleuni Iesu. 
Dyna pam yn sicr mae’r traddodiad Catholig Ddwyreiniol a’r traddodiad Uniongred yn cydnabod y wraig hon fel santes, yn ei pharchu’n gydradd â’r apostolion. 
A’i henw? Photina.
Daw gwraidd yr enw o’r gair Groeg phos sy’n golygu golau.   
Felly ystyr ei henw hi yw Yr Un Oleudedig neu yr un sydd wedi’i goleuo.

Y cwestiwn inni ei ystyried yw= 
Ydy ni’n dymuno cael ein goleuo?
Ydy ni’n dymuno gweld Iesu a chael ein gweld ganddo?
Ydy ni’n dymuno teimlo bod ein syched wedi’i ddiwallu?
Ydy ni eisiau ein derbyn, eisiau perthyn, eisiau cael ein hadnabod a’n cydnabod?

Diolch i Dduw bod modd inni deimlo a phrofi yr holl bethau hyn:
ei ras yn gorlifo drosom, 
ei ddŵr bywiol yn ein hadnewyddu a’n diwallu,
gwres ei gariad anrhaethol o amyneddgar, a bendigedig o brydferth 
yn ein cofleidio a’n hamgylchynu. 
Ac felly codwn ein golygon a gwelwn, gyda phâr o lygaid newydd eto, yr Un sy’n ein gweld a’n hadnabod, yn sgwrsio â ni, yn ein derbyn (y cyfan ohonom) a’n cydnabod, a’n caru hyd ac i dragwyddoldeb. 
Er mwyn ei enw, Amen.



